Ил онытмас, каберенә эзне суытмас
(Сыйныф сәгате)
Дилә МӨБАРӘКШИНА, 
Балык Бистәсе районы Югары Тегермәнлек урта мәктәбенең башлангыч сыйныфлар укытучысы 
Максат. Укучыларның М.Җәлил турында белемнәрен тирәнәйтү; аларда патриотик аң формалаштыру эшен дәвам иттерү; халкыбызның героик үткәне һәм хәзергесе белән горурлану хисе тәрбияләү; дөрес, матур, сәнгатьле, аһәңле, бәйләнешле сөйләм күнекмәләре булдыру күнегүләрен үстерү.
Җиһазлау: компьютер, М.Җәлил портреты, Х.Якуповның «Хөкем алдыннан», И.Рафиковның «Җәлилчеләр» картина репродукциясе, җәлилчеләрнең портретлары, презентация, аудио- һәм видеоязмалар, музей материаллары, укучылар төзегән проектлар, «Муса Җәлил» дигән фотоальбом. 
Сыйныф сәгате барышы. 
Укытучы. Еллар узган саен Җиңүнең бөеклеген тирәнрәк тоясың. Җиңүне яулап алучыларның батырлыгы үсеп килүче яшь буынга батырлык дәресе, мәхәббәт һәм нәфрәт мәктәбе, кешелеклелек һәм чыдамлылык хәтере булып калачак.

Аудиоязмадан тыңлау. 
«СССР Верховный Советы Президиумы Указы
Шагыйрь Муса Җәлилгә ( М.М.Җәлиловка) Советлар Союзы Герое исеме бирелү турында
Бөек Ватан сугышында немец-фашист илбасарларга каршы сугышларда тиңдәшсез ныклык һәм батырлык күрсәткән өчен, вафат булуыннан соң, шагыйрь Муса Җәлилгә (Муса Мостафа улы Җәлиловка) Советлар Союзы Герое исеме бирергә.

СССР Верховный Советы Президиумы Председателе К.Ворошилов.

СССР Верховный Советы Президиумы Секретаре Н.Пегов.

Мәскәү, Кремль, 2 февраль, 1956  ел».
Укытучы. Ленин премиясе лауреаты, патриот шагыйрь Муса Җәлилнең исемен бөтен дөнья белә. Җәлил дошманга каршы аяусыз көрәштә Туган илен, халкын яклап кан коя, ләкин иленә, халкына тугрылыклы булып кала. Киләсе, ягъни 2016 елның 15 февралендә, каһарман Муса Җәлилгә 110 яшь тулачак. Ул бер шигырендә болай дигән:
« ...Эш күрсәткән ирне ил онытмас,

Каберенә эзне суытмас». 
Болай дип, әйтерсең, үзе турында язган ул.

1 нче укучы. М.Җәлил 1906 елның 15 февралендә Оренбург губернасының Мостафа авылында туа. (Слайдлардан  карау.) Ул кечерәк буйлы, кара чәчле, коңгырт күзле бик җитез, сәләтле  малай була. I сыйныфта укыганда ук II–IV сыйныфларга куелган сорауларга да җиңел җавап бирә. Шуңа күрә укытучы Мусаны башта – II, аннары III, IV сыйныф укучылары янына күчереп утырта. 1913 елда Мусалар гаиләсе Оренбургка күчеп килгәч, Муса китапханәгә йөри башлый. 1919 елда 13 яшьлек Мусаның «Кечкенә Җәлил» имзасы белән «Кызыл йолдыз», газетасында «Бәхет» дигән беренче шигыре басыла. Ул әлеге шигырендә Ватан өчен гомерне дә кызганмаска өнди.

Укытучы. Балалар, сез Муса Җәлилнең «Кечкенә дусларга» китабын укып чыктыгыз. Кемнәргә багышланган соң бу китап? Нәрсә турында соң ул? (Бәхетле балачак, хезмәт шатлыгы, мәхәббәт һәм нәфрәт турында.)
Укучылар. Муса абыйның шигырьләрен без яратып укыйбыз, инсценировкалар куябыз. («Карак песи» шигыренә инсценировка.)
Әни энекәшемнең  бишеген тирбәткәндә М.Җәлилнең «Бишек җыры»н җырлый. (Җырлап күрсәтә.)
Укучылар. «Сәгать» шигырендә М.Җәлил ялкауланмаска, эш сөяргә өйрәтә. (Сәнгатьле итеп сөйләп күрсәтә.)
(Укучылар Җәлил шигырьләре эчтәлеге буенча ясалган рәсемнәренең эчтәлеген сөйлиләр.)
Укытучы. Менә шулай тормышны сөеп яшәгәндә, Бөек Ватан сугышы башлана.

(Аудиоязмадан «Вставай, страна огромная» җыры тыңлана. Җыр акырыная.) (1 нче слайд)
Талаучылар килә ил чигенә,

Бәхетебезне тартып алырга.

Күтәрел, ил, дошман өеренә

Соңгы көрәш, соңгы давылга! 
1941 елның 13 нче июлендә Муса Җәлил Кызыл Армия сафларына алына.
2 нче укучы.
Киттем, дускай, кайнар өмет белән,

Дошман явын җиңеп кайтырга.

Батырларча каты сугышырга,

Тап төшерми изге антыма. (2 нче слайд.)
Укытучы. Муса Җәлил берничә тапкыр разведкага бара. Ләкин 1942 елның 26 июнендә, яраланган хәлдә, ул немец-фашист илбасарларына әсирлеккә төшә.  
3 нче укучы.
Кичер, илем, синең бөек

Исемең белән килеп сугышка,

Данлы үлем белән күмәлмадым

Бу тәнемне соңгы сулышта.

Язмыш көлде, үлем кагылмыйча

Үтте яннан минем тирәләп.

Нишлим, нишлим, соңгы минутымда

Пистолетым итте хыянәт!

Шушы көннән башлап коточкыч газаплы тоткынлык көннәре башлана.

4 нче укучы. 
Чәнечкеле тимер чыбык белән 

Уратылган безнең йортыбыз.

Көне буе шунда казынабыз,

Әйтерсең лә, тирес корты без.

Ут шикелле үткен канатыңнан, 

Таң шикелле якын җырыңнан

Таныр сине халкым,

«Бу дип аның 

Соңгы җыры көрәш кырыннан.

Чәнечкеле чыбык бәйләсә дә,

Дип, шагыйрьнең аяк кулларын,

Бер көч тә юк җирдә богауларлык

Аның кайнар йөрәк моңнарын.

5 нче укучы. Менә шушы көннән муены гильотина балтасы белән киселгәнгә кадәр 791 тәүлеккә сузылган тоткынлык башлана. Ләкин Муса концлагерьда да дошманга каршы көрәшен туктатмый. Яшерен оешмада әсирләрне фашистларга каршы көрәшкә чакыра, бик күп тоткыннарга үзебезнең якка чыгарга ярдәм итә. Сатлык җан аркасында 1943 елның 10 августында Мусаны кулга алалар. Ул Берлин шәһәренең Моабит төрмәсенә ябыла. Ул бу төрмәне таш капчыкка тиңли.
6 нчы укучы. 
Тимер баулы таш капчык,

Хәлең җитсә, ташлап чык!

Үзең ташлап чыкмасаң, 

Үләчәгең ап-ачык!

Шул капчыкка салдылар,

Авызын бәйләп алдылар.

Тегермәндә тарттырырга

Чират көтеп калдылар.
7 нче укучы. Моабит төрмәсендә үлем көтеп ятканда да дошманга каршы көрәшкә әзер торучы, илен, тормышны өзелеп яратучы, көчле оптимист булып кала, буыннардан-буыннарга, телләрдән төшми торган шигырьләрендә дошманга чиксез нәфрәте чагыла. 1944 елның 25 августында фашистлар М.Җәлилне һәм аның көрәштәшләренең башларын  кисәләр.
 (3 нче слайд. Портретларын карау, исемнәрен уку.)
Гайнан Курмаш

Фоат Сәйфелмөлеков

Абдулла Алиш

Фуат Булатов

Муса Җәлил

Гариф Шабаев

Әхмәт Симаев

Абдулла Батталов

Зиннәт Хәсәнов

Әхәт Атнашев

Сәлим Бохаров

Укытучы. Без бу каһарманнарыбызның батырлыклары алдында баш иябез һәм аларны 1 минутлык тынлык белән искә алабыз.
8 нче укучы. 1945 елның апрелендә совет сугышчылары Моабит төрмәсе ишегалдыннан Мусаның китап битенә язылган  хатын табып алалар. Соңрак Ю.Корольков исә 382 нче камера стенсына «Без кырык үлем аша үттек, әмма буйсынмадык. М.Җәлил» дигән язуны күрә. Муса Җәлил белән бер камерада утырган Бельгия коммунисты Андре Тиммерманс Җәлилнең Моабит төрмәсендә язган шигырьләр дәфтәрен туган илебезгә тапшыра. Бу дәфтәрне «Моабит дәфтәре» дип атыйлар. (Татарстан Милли музее хезмәткәрләре белән очрашудан алынган видеоязманың «Моабит дәфтәре»нең төп нөсхәтен күрсәткән урынын файдалану.) 
9 нчы укучы. 

Яшәү көче тугрылыкта күрә белгән,

Иле өчен янган утка керә белгән,

Бөек шагыйрь Муса Җәлил – халкым улы,
Ил күгендә балкып калды гомер юлы.
1957 елда. «Моабит дәфтәрләре» җыентыгы өчен, М.Җәлилгә Ленин премиясе бирелде.

Җәлилне халкыбыз онытамы соң?
10 нчы укучы. Җәлил исемен халкыбыз онытмый. Аның исеме белән шәһәр, театрлар, теплоход, тепловозлар, урамнар аталган. Әсәрләре алтмыштан артык телгә тәрҗемә ителде. Чаллы шәһәрендә, Балтач районы Карадуган урта мәктәбендә, Казанда Муса Җәлил музейлары бар. Карадуган мәктәбе музеенда Мостафа авылы диорамасы, шагыйрь туган йортның макеты бар. (Фотоматериалдан карау.)
11 нче укучы.  
Чикләнсә дә гомер, яшьлек безнең

Эзсез сүнә, диеп уйлама!

Әйтсен яшьләр: менә шулай яшәп,

Шулай үлсәң иде дөньяда.

Укытучы. Шагыйрьләр, язучылар, склупьторлар, Муса Җәлилгә багышлап, әсәрләр иҗат итәләр. Экскурсиягә баргач, без дә сезнең белән М.Җәлил һәйкәле янында басып тордык. Анда нинди сүзләр язылган иде әле?

Укучылар.

Җырлап үттем данлы көрәш кырын

Җырлап килдем тормыш языма... 
Укытучы. Бу һәйкәлнең авторлары кемнәр?

Укучылар. Әлеге һәйкәл 1966 елда куелган. Скульпторы – В.Цигаль, архитекторы – Л.Голубовский.
(Укучылар М.Җәлил турында төзегән коллектив проект эшләрен яклыйлар.)
12 нче укучы.
Һәйкәл булып басып тора

Мәйданда Муса Җәлил.

Татарның батырлыгына 

Менә ул кайда дәлил!

Укытучы. 
Муса Җәлил үзенә үлмәс һәйкәл салды.

Туган илнең батыр улы булды,

Йолдыз булды аяз күгендә.

Яши Муса, ялкынланып яши,

Җырлап яши безнең күңелдә.
(«Салют сиңа, Муса Җәлил» дигән җырны бергәләп башкаралар.)

